
ЗАХИДАЛ 15

	 

	ПЕРС БА ГРЕК

	 

	1931 оны нэгдүгээр сарын 21

	 

	Өнөөдөр чамаас захидал хүлээн авч, чи ээжтэйгээ сайн байгааг олж мэдэхэд сэтгэл таатай байлаа. Харин Дадуг л өвчний шаналгаа, бас тавгүй байдлаасаа ангижраасай гэж бодох юм. Тэр бол насан туршдаа хүнд хөдөлмөр хийсэн хүн, одоо ч амрах ч юмгүй, тайван ч байж чадахгүй байна. 

	Чи номынхоо сангаас олон ном уншсан, одоо ямар ном унших тухай миний зөвлөхийг хүлээж байгаа биз дээ. Гэвч чи чухам ямар ном уншсанаа надад бичээгүй байна шүү дээ. Ном унших бол сайхан зуршил, гэвч олон ном хурдан зуур уншаад өнгөрдөг хүнд би нэг л итгэдэггүй юм. Тэд номыг унших биш, зүгээр гүйлгээд өнгөрдөг, тэгээд маргааш нь цөмийг мартчихдаг байх бий гэж сэжиглэдэг. Хэрэв уншиж байгаа ном чинь сонирхолтой байвал маш анхааралтай уншихыг хичээх хэрэгтэй юм. Гэвч ерөөсөө уншихын хэрэггүй олон ном байдаг. Сайн номыг сонгон олж унших гэдэг тун амаргүй. Чи номын сандаа авсан л хойно сайн ном байж таарна, тиймгүй бол хаанаас авах билээ? гэж хэлж болох юм. Нэгэнт тийм бол яах вэ уншаад л бай, ямар ном уншихыг би энэхүү Наиний шоронгоос чамд чадах ядахаараа тусалъя. Чиний оюун ухаан, бие бялдар тун түргэн өсөж байгааг чинь би байн байн боддог болов. Энхрий охин чамтайгаа хамт байх сан гэж аав нь мөн ч их бодох юм! Миний бичээд байгаа энэ захидлууд чамд очих цагт чи бүр түүнээс ахадсан байж ч болох юм. Гэвч Чанд1 өсөн том болж түүнийг уншиж чаддаг болсон байх, ер нь ямар боловч түүнийг хэн нэг нь үнэлдэг болсон байх болов уу гэж найдах юм. 

	Эртний Грек, Персийн үедээ эргэн орж, тэд хоорондоо хэрхэн байлдаж байсныг үзье. Түрүүчийн нэг захидалдаа грекийн хот улсын тухай, грекүүдийн Дари хэмээн нэрлэдэг байсан эзний захиргаан доор Перст их эзэнт улс тогтож байсан тухай өгүүлсэн билээ. Дарийн эзэнт улс зөвхөн хэмжээгээр төдийгүй, зохион байгуулалтаараа ч агуу их байлаа. Түүний нутаг дэвсгэр Бага Азиас Инд мөрөн хүрч, бүрэлдэхүүнд нь Египет хийгээд Бага Ази дахь грекийн хэд хэдэн хот улс багтаж байжээ. Эзэнт улсын уудам нутгийн хөндлөн гулдгүй эзэн хааны шууданг байнга зөөдөг олон зам сүлжилдсэн байв. Янз бүрийн шалтгааны улмаас Дарий грекийн хот˗улсыг эзлэн авахаар довтолсон бөгөөд түүний эсрэг хийсэн дайны явцад түүхэнд нэрд гарсан хэд хэдэн тулалдаан болжээ. 

	Тэдгээр дайны түүхийг уг үйл явдал болсны дараахан үед амьдарч байсан грекийн түүхч Геродот гэдэг хүн бичсэн байдаг. Геродот грекүүдийн талд байсан нь мэдээж боловч тэр маш сонирхолтой бичсэн учир түүний тэр «Түүхээс» зарим зүйлийг энд иш татаж өгүүлье. 

	Персийн арми өвчин гарснаас болж замдаа их ядарч, бас хоол хүнс дутагдсанаас Грекийн эсрэг хийсэн анхных нь довтолгоо амжилтгүй болжээ. Тэд Грект ч хүрч чадалгүй арга буюу буцсан байна. Дараа нь персүүд манай эриний өмнөх 490 онд хоёр дахь удаагаа довтолжээ. Энэ удаад персийн арми хуурай газраар довтлоогүй, харин тэнгисээр явж, Афины ойролцоо орших Марафон гэдэг газар буусан байна. Персийн эзэнт улс их алдар цуутай байсан учир Афиныхан ихээхэн сандарчээ. Тэд айхдаа хуучин дайсан нь болох спартакуудтай эвсэн найрамдаж, нийтийн дайсны эсрэг тулалдаанд тусламж үзүүлэхийг тэднээс хүсжээ. Гэвч спартакуудын ирэхээс өмнө афинчууд амжилт олж, персийн армид цохилт өгчээ. Тэр бол манай эриний өмнөх 490 онд Марафоны дэргэд болсон нэрт тулалдаан байлаа. 

	Грекийн бяцхан хот˗улс агуу их эзэнт улсын армийг ялж чадсан нь гайхалтай санагдаж болох юм. Гэвч тэр бол гайхаад байх юмгүй хэрэг. Грекүүд төрсөн газар нутгийнхаа ойролцоо, эх орныхоо төлөө тулалдаж байсан бол персийн арми эх нутгаасаа алс хол байлджээ. Персийн армийн цэрэг бол Персийн эзэнт улсын газар бүрээс цуглуулсан хүмүүс байв. Тэд зөвхөн өгөх шагналын хэмжээгээр тулалдаж бас Грекийг эзлэн авахыг ч нэг их сонирхохгүй байв. Нөгөө талаар афинчууд эрх чөлөөнийхөө төлөө тулалдаж байлаа. Тэд эрх чөлөөгөө алдсанд орвол үхсэн нь дээр гэж үзэж байсан бөгөөд гэтэл сайн үйлийн төлөө үхэхэд бэлэн байгаа хүн ялагдах нь ховорхон байдаг билээ. 

	Тийнхүү Дарий Марафоны дэргэд ялагджээ. Дарий төдхөн Перст нас барж, түүнийг Ксеркс залгамжилжээ. Ксеркс мөн л Грекийг байлдан дагуулах гэсэн шунахай санаархалд автаж түрэмгийлэлд бэлтгэжээ. Уг дайны талаар Геродотын өгүүлсэн сонин түүхийг би энд дурдъя. Ксерксийн авга ах Артабан түүнтэй ирж уулзаад Грекийн эсрэг аян дайн хийвэл персийн армид аюул болно. Гректэй битгий дайт гэж ятгасан гэнэ. Геродотын өгүүлснээр Ксеркс түүнд ийн хариулжээ:

	«Чиний хэлдэг ухаантай л үг байна. Гэвч юм бүхнийг аюултай, осолтой гэж үзэхийн хэрэггүй. Хэрэв юм бүхнийг адилхан хэмжүүрээр хэмжээд байх юм бол чи хэзээ ч, юу ч бүтээхгүй. Ямагт гунигийн сэтгэлд автаж, хэзээ ч, юунд ч өртөхгүй байсанд орвол ямагт өөдрөг санаатай байж, тохиолдох гай зовлонг хагаслан амсдаг байх нь дээр. Хэрэв чи бидэнд зөв зам заахын оронд гаргасан санал бүрийг эсэргүүцээд байх юм бол эсэргүүцсэн бидэнтэйгээ нэгэн адил өөрөө бас ялагдал хүлээх болно. Жингийн таваг тэнцүү байдаг шүү дээ. Таваг аль тал руугаа хазайхыг хэн яаж мэдэх вэ? Түүнийг мэдэж болохгүй. Гэвч ажиллахыг хүссэн хүн л ихэвчлэн амжилтад хүрдэг бөгөөд харин аймтгай хулчгар, бүх юмыг цэгнэн үзэхийг хичээдэг хүн амжилтад хүрдэггүй юм. Перс орон ямар их сүр хүчтэй болсныг чи бэлээхэн харж байгаа биз. Хэрэв бидний өмнөх үеийн эзэд чинийх шиг үзэлтэй байсан буюу тийм үзэл баримталдаггүй байлаа ч гэсэн чам шиг маягийн зөвлөгчидтэй байсан сан бол манай хаант улс ийм их хүчирхэг байхыг чи хэзээ ч үзэхгүй байсан. Миний өмнөх хаад гагцхүү аз туршин явснаар л түүнийг тийм хүчирхэг болгосон юм. Гагцхүү их аюулыг сөрөн явснаар л их амжилтад хүрдэг юм» гэжээ. 

	Энэ үг нь персийн хаан ямар хүн байсныг юунаас ч илүү сайн ойлгох боломж олгож байгаа учраас би ийм их урт эшлэл авлаа. Гэтэл Артабаны өгсөн зөвлөгөө зөв болж персийн арми Грект ялагдсан ажээ. Ксеркс ялагдсан байна, тэглээ ч гэсэн түүний үгэнд бид бүхэн сургамж авбал зохих үнэний хувь байгаа юм. Өнөөдөр агуу их зорилтоо хэрэгжүүлэхийг чармайн байгаа бид ч гэсэн гагцхүү их аюулыг сөрөн байж амжилтад хүрэх болно гэдгийг санаж явбал зохилтой билээ. 

	Их хаан Ксеркс өөрийн их армийг Бага Азиар дамжин тэр үед Геллеспонт хэмээн нэрлэж байсан Дарданеллийн хоолойг гатлан Европ руу оруулжээ. Ксеркс замдаа урьд цагт сайхан Еленагийн төлөө Грекийн баатрууд тулалдаж байсан Трои хотын эвдэрхий суурь дээр очиж байсан гэдэг домог байдаг. Армиа Геллеспонтын хоолойг гатлуулахын тулд асар том гүүр барьж, Ксеркс өөрөө ойролцоох уулын орой дээр гантиг чулуун сандал дээр суун персийн арми хэрхэн хоолойг гатлахыг ажиглаж байсан гэдэг. 

	«Тэгээд Ксеркс Геллеспонтын хоолойд байсан олон хөлөг онгоц хийгээд Абидосын эрэг, хөндийд бөөгнөрсөн цэргүүдээ хараад өөрийгөө хамгийн их аз жаргалтай хүн гэж хэлснээ доорхон нь уйлж байжээ. Тэгэхэд нь Ксерксод анхнаасаа өөрийн саналыг зоригтой илтгэж Грекүүдтэй байлдахын хэрэггүй хэмээн зөвлөж байсан авга ах Артабан нь «Ээ хаан минь, хэдхэн хормын өмнө чиний байж байсан чинь одоогийнхоос мөн ч их ялгаатай байнаа! Чи өөрийгөө аз жаргалтай хүн гэж хэлж байсан мөртөө одоо нулимсаа асгаруулж байна шүү дээ» гэжээ. Тэгэхэд нь хаан: «Тийм ээ, хүний нас даанч ахархан юм даа гэж бодохоос надад харамсал төрнөм. Зуун жил хүрэхгүй хугацаа өнгөрөхөд л энэ олон хүнээс нэг нь ч амьд үлдэхгүй шүү дээ» хэмээн хариулж байжээ гэж Геродот өгүүлсэн байв. 

	Тийнхүү их арми хуурай газраар давшиж олон тооны хөлөг онгоц тэнгисээр дагалдан явжээ. Гэвч тэнгис грекүүдийн талд байсан ба нэгэн их шуурганы үеэр персийн ихэнх хөлөг онгоц устжээ. Эллинүүд буюу грекүүд тэрхүү их цэргийг айлгаж, дотоодынхоо хямралдааныг умартан байлдан дагуулагчдын эсрэг хүчээ нэгтгэсэн байна. Тэд персүүдийн өмнө ухарч Фермопил гэдэг нутагт тэднийг тогтоон барихыг эрмэлзжээ. Тэр бол нэг талаасаа уулаар хаагдсан нөгөө талаасаа тэнгисээр хашигдсан хэдхэн хүн ч дайснаас хамгаалчхаж болох тийм нарийхан хавцал газар байлаа. Тэнд Леонидийг гурван зуун спартакуудын хамт тавьсан ба тэд уг замыг амь биеэрээ хамгаалжээ. Марафоны дэргэд болсон тулалдаанаас хойш яг арван жилийн дараа шийдвэрлэх тэр өдөр тэдгээр зоригт дайчид өөрийн орныг нэр төртэй хамгаалсан юм. Тэд грекийн армийг амжин ухартал персийн цэргийг тогтоон барьж байжээ. Фермопилийг хамгаалагчид дараа дараалан үхэж байсан боловч оронд нь дахин дахин хүн гарч ирж байсан учир персийн арми нэвтрэн орж чадаагүй байна. Леонид болон түүний гурван зуун нөхөд тулалдааны талбарт үхэж дуусах хүртэл персүүд урагш давшиж чадсангүй. Тэр явдал манай эриний өмнөх 480 онд буюу хоёр мянга дөрвөн зуун арван жилийн өмнө болсон боловч мохошгүй тэр баатарлаг чанар өнөөдөр ч хүмүүсийн сэтгэл санааг гүнээ хөдөлгөдөг бөгөөд Фермопилийг очиж үзсэн өнөөдрийн жуулчид хүртэл: «Харь орны нөхөд минь, энд бид тангаргаа үнэнчээр биелүүлэн, халуун амиа өгч нэгэн биеийг дуусгасныг минь спартакуудад дамжуулж өгөөрэй» гэж Леонид ба түүний нөхөд хадан дээр сийлэн бичиж үлдээсэн бичээсийг хараад нүдэнд нь нулимс бүрхдэг юм. 

	Үхлийг ялсан гайхалтай хатан зориг шүү! Леонид ба Фермопилийн явдал үүрд мөнх бөгөөд алс холын Энэтхэгт хүртэл тэднийг бид сэтгэл догдлон дурсдаг билээ. Тэгвэл манай өнө их түүхийн туршид боолын ёсоор нэр хүндгүй үхэхийг цээрлэн харгис ёсны өмнө өвдөг сөгдөн бөхөлзсөнд орвол үхсэн нь дээр гэж үзэж үхлийг сөрөн тэмцэж байсан манай эх орон нэгтнүүд, Энэтхэгийн өвөг дээдэс, эрэгтэй, эмэгтэй хүмүүсийн талаар бид юу ярьж, юу гэж бодож сэтгэж явбал зохих вэ. Читори түүний хосгүй түүх, ражпутийн эрэгтэй эмэгтэйчүүдийн бахдам баатарлаг явдлыг санан дурсагтун! Бас манай өнөөгийн тухай, Энэтхэгийн эрх чөлөөний төлөө үхлээс үл шантран лугших зурх нь бидний адил цохилон буй манай нөхдийн тухай бодогтун. 

	Фермопилчууд персийн армийг зогсоож чадсан боловч удаан тогтоосонгүй. Грекүүд ухарч, тэр ч байтугай грекийн зарим хот персүүдэд бууж өгсөн байна. Тэгэхдээ омог бардан афинчууд персүүдэд бууж өгсөнд орвол хотоо эвдэн сүйтгүүлсэн нь дээр гэж үзээд бүх хүн ам нь хотоо орхин ихэвчлэн хөлөг онгоцоор гарч явжээ. Персүүд хоосон хотод орж ирэн түүнийг шатаасан байна. Тэгэвч Афины флот ялагдаагүй байсан бөгөөд улмаар Саламин арлын дэргэд том тулалдаан болжээ. Тэр тулалдаанд персийн хөлөг онгоцнууд устаж, уг ялагдлын дараа Ксеркс сэтгэл санаагаар унаж Перс рүүгээ буцжээ. 

	Персүүд хэсэг хугацаанд том эзэнт улс хэвээр байсан боловч унах нь ойртож байгааг Марафон ба Саламины үйл явдал харуулж байлаа. Персүүд яаж мөхсөнийг бид хожим үзэх болно. Тэр үеийн хүмүүст тийм том эзэнт улс мөхнө гэдэг байж боломгүй зүйл мэт санагдаж байсан байж таарна. Геродот энэ бүхнийг эргэцүүлэн бодож сэтгээд доор дурдсан дүгнэлт хийжээ. Үндэстнүүдийн түүхэнд хөгжлийн гурван үе ажиглагддаг. Үүнд: амжилт, амжилтаас үүдэж гардаг дээрэнгүй зан, шударга биш явдал, дараа нь түүний үр дагавар болсон мөхөлт юм гэж тэр хэлжээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

	ХГ № 52/86 Зах № 374 

	Хх 13,25 Хнх 22,26 Тх 20,85 

	Үнэ 5 төг 10 мөн

Notes

		[←1]
	 Индирагийн үеэл дүү, Чандралекха Пандит.

